
గిరిపతి గిరీశుచాయన్

గుఱుతుగఁ గనుపట్టె సమదకోకిలవాణీ!

	సీ.	
కురువిందరుచిబృందపరికందళత్ప్రవా

        ళభ్రమాగతకోకిలవ్రజంబు

తతహీరకరవారికృతశారదేందురు

        క్పారణాధావచ్చకోరకంబు

ఫణితేంద్రమణిసాంద్రఘృణిరుంద్రయామవ

        త్యాలోకభీతరథాంగకులము

సురధార్యవైడూర్యవరనిర్యదాఖుభు

        క్ప్రకరనేత్రప్రభాచకితశుకము



	 





	గీ.	
నుదితగైరికధాతుమయూఖనివహ

విహితహరిహయధనురనువిదితజలద

సమయభయరయపరిచలదమలగరుద

నీక మీకులశైలంబు నెలఁత! కంటె.

	చ.	
సవరము లచ్ఛమైన ఘనసారము కస్తురియున్ జవాది వే

ణువుల జనించుముత్యము లనూనత నిచ్చటి చెంచుముద్దియల్

హవణుగఁ గల్పవృక్షసురకై సురలోకపుఁబువ్వుఁబోండ్ల కా

ర్జవమున నిత్తు రోచకితచంచలచారుచమూరులోచనా!

	క.	
అని యనురాగము మీఱఁగ

ననుఁగుంజెలితోడ ననుచు నగ్గిరిమీఁదం

జని చని మునిపతి విస్మయ

ఘనతరహర్షములు మదినిఁ గ్రందుకొనంగన్.

	చ.	
కులసతిఁ జూచి యోసమదకుంజరగామిని! వీరిఁ జూచితే

కలకలకంఠకంఠమృదుకాకలికాకలనీయగీతికా

కలితుల సిద్ధదంపతులఁ గంటె యదూరసరన్మరుజ్ఝరీ

జలలహరీవిహారములు సల్పెడియక్షులఁ గేళిదక్షులన్.

	మ.	
ఇది గంధర్వవిహారభూమి యదె కంటే సిద్ధమార్గంబు ల

ల్లదె సౌగంధికపుష్పము ల్గలకొలం కాచాయ సూ మానసం

బదిగో చైత్రరథం బదే కద కలాపాఖ్యామహాగ్రావ మో

మదిరాక్షీ! బదరీవనం బదె జగన్మాన్యంబు చూపట్టెడిన్.

